
IMIYALELO NENGCACISO 
  
1. Fundisisa yonke imibuzo kakuhle. 
  
2. Cinga, uqiqe phambi kokuba ubhale. 
  
3. Phendula yonke imibuzo ngesiXhosa. 
  
4. Sebenzisa amagama amkelekileyo olwimi xa uphendula. 
  
5. Bhala ngokucacileyo, nangokucocekileyo. 
  
6. Nombola imibuzo yakho kanye ngendlela ekunonjolwe ngayo kwiphepha 

lemibuzo. 
  
7. Qiniseka ukuba uwaphendule omaTHATHU amacandelo. 

ICANDELO A:  PF 3: GH 2, GH 10.3 PF 5: GH 1.1  
  
UMBUZO 1 
 
Funda isicatshulwa esingezantsi, uze uphendule imibuzo elandelayo: 
  
ISICATSHULWA 
  
IFASHONI YAKWELASE – AFRIKA 
  
U – Aletta Dumezweni ngomnye wabantu abatsha bakweli abenza ezibukwayo 
emsebenzini wokusikwa kwamalaphu. 
  

 
  
UTHANDO luka – Aletta Dumezweni ekusikeni iimpahla zefashoni 
ezisemgangathweni lulo olwenza ukuba ongumhlohli e – Eastern Cape 
Technikon ukuba amvumele azokwenza izifundo ze - Fashion Design kweli ziko 
lemfundo ephakamileyo. 
  
“Kwafuneka ukuba ndicenge ndiguqe ngedolo. Ekuqaleni wayengafuni 
ukundivumela ukuba ndizokwenza ezi zifundo kuba esithi andizange ndiyenze  
i-needlework ngexesha ndisenza i-matric” ukhumbule watsho u-Aletta. 
 
“Ndiyathembisa ukuba ndiza kusebenza ngamandla ukuze ndifumane nolwazi 
endaluphosa ndisafunda esekondari-ndamthembisa ukuba ndiza kwenza konke 
okusemandleni am ukuze ndingamphoxi.” Ngenene le ntokazi ineminyaka 
engama-24 yenza njengokuba yayithembisile. Oku kwabonakala kulo nyaka 
uphelileyo ngokugqwesa kwayo apho babewongwa ngegalelo labo lokusebenza 
kwabo. Le ntokazi yaphumelela amabhaso amabini. 

Imisiko emihlanu yefashoni eyenziwa ngu-Aletta njengenxalenye yonyaka wakhe 
wokugqibela yamphumelelisa ibhaso lokuba yi-Best Design Student of the Year. 
Ngenxa yokuzithemba nokuzimisela kwakhe ezifundweni zakhe; u-Aletta 
waphumelela ibhaso lokuba yi-Best Student. Konke oku u-Aletta kwamenza 
ukuba afumane nethuba angasoze alilibale lokuba ahlangane nomongameli we-
SA Fashion Designers Association (SAFDA); uSonwabile Ndamase. 
Njengokuba uSonwabile wayeyijaji kolu khuphiswano wabe naye esenza unyaka 
wokugqibela kweli ziko lemfundo wathatheka kakhulu sisakhono sika-Aletta 
ekusikweni kwamalaphu waze wamkhuthaza ukuba angenele iVukani Awards 
phantsi kwabaSAFDA. 
  
Imisiko ka-Aletta yakhuphisana neminye engaphezu kwama-200 phantsi 
kwesihloko esithi Africa: Reclaiming the 21 st Century. U-Aletta wayesebenza 
njenge-Assistant quality controller kwenye yeenkampani zempahla eKapa 
ngexesha efumana iindaba ezimnandi zokuba unyulelwe ukungenela 
amagqibela-kankqoyi eVukani Awards. Emcimbini wokunikezelwa kwamabhaso 
owawubanjelwe eCarlton Centre, eRhawutini, u-Aletta akaphumelelanga nje 
kuphela ibhaso lokuba yi-Best Designer of the Year kodwa uphinde 
waphumelela ngokuthi ababethe bonke kwi-7th Standard Bank Vukani Awards. 
  
“Ndavuya kakhulu,” utshilo u-Aletta ehleka. “Liphakame kakhulu izinga 
lokhuphiswano apha kangangokuba ndandingakulindelanga ukuphumelela.” 
Ukuphumelela kwakhe la mabhaso u-Aletta kwamnika uchulumanco 
nokuzithemba ngaphezu kwakuqala. Nditsho nabantu bokuhlala bawuncoma 
kakhulu umsebenzi wakhe. “Emva kwalo mcimbi babencoma imisiko yefashoni 
yam besithi ihamba phambili.” “Iimpahla zam ndandizenzele abantu  
ababhinqileyo beminyaka ephakathi kwe-18 nama-25, kodwa nditsho nabantu 
abadala babesithi iimpahla zam zintle zigqithisile zibenza babe nokuziqenya 
ngokuba ngama-Afrika.” 
  
Elinye ibhaso awaliphumelelayo yaba yibhasari ye-R1 500 neyiyimali 
azakuyisebenzisela ukuphucula izifundo zakhe kwifashion design kunyaka 
ozayo. Ezinye zeelokhwe zakhe ezimbini zisetyenziswa ngababini abafikelela 
kumagqibela-kankqoyi kwi-2001 M-Net Face of Africa kanti le ntokazi ngoku nje 
ixakekile ilungiselela umboniso wempahla oza kuba kunyaka olandelayo kolu 
khuphiswano. Le ntokazi ithunge yahambela imiboniso-mpahla zefashoni 
eyayibanjelwe eTanzania naseBotswana. 
  
“Kuninzi ekufuneka ndikwenzile kuba ushishino lwezefashoni lubanzi kakhulu 
kwaye ukhuphiswano lunzima kuyo,” utshilo u-Aletta. Okwangoku le ntokazi 
ayikabi nayo intlahla yokuba inxibise abantu abakhulu abaziwayo nangona nje 
inethemba lokuba oku kuza kutshintsha ekuhambeni kwexesha. “Ndijonge 
lukhulu. Ndiyathemba ukuba ngelinye ilanga ndiya kubona okaMadiba efake 
ezinye zezinto ezenziwe ndim uqobo.” 
  
Ukuba ufuna ukubona iimpahla zokwenene ezithungwe ngu-Aletta 
ungandwendwela i-SA Fashion Week ezakubanjelwa eSandton Convention 
Centre, eRhawutini ukusukela ngomhla we-2 Septemba. Iimpahla zakhe kulo 
mboniso ziza kube zisaziwa ngokuba yi-Five Ethnic Ways. Ungabukela 
nenkqubo entsha kuSABC 2 eyaziwa ngokuba yi-New You nekulapho iimpahla 
zakhe ziyakuboniswa khona ngoNovemba. 

1.1 Nika nje izinto zibe NTATHU kwezinikwe ngu-Aletta ekufuneka unazo 

kwizakhono zakho xa uyi-“Fashion designer”. (3)
  
1.2 Ingaba lo ngumsebenzi onokwenziwa: 
  
 1.2.1 ngamadoda kuphela 
   
 1.2.2 ngabasetyhini kuphela 
   
 1.2.3 omabini la maqela angawenza.  (1)
   
  Chonga impendulo eyiyo uzixhase emva koko ngokucaphula 

isivakalisi esingqina oku apha kwisicatshulwa. (2)
  
1.3 U-Aletta wakha wasebenza eKapa. Xela umsebenzi awayewenza apho. (1)
  
1.4 Uthi phakathi kwabantu anqwenela ukuba banxibe iimpahla ezithungwe 

nguye nguMadiba. Xa ucinga ngubani lo Madiba abhekisa kuye? (1)
  
1.5 Kutheni echonga uMadiba nje? Nika izizathu zibe ziBINI. (2)
  
1.6 Sesiphi esi sifundo ocetyiswa ukuba usenze xa unomdla wokwenza 

iFashion design? Chaza imbangi yokuba esi sifundo athi sibalulekile. (2)
  
1.7 Nika iintsingiselo zala magama ngokwendlela asetyenziswe ngayo 

kwisicatshulwa: 
   
 1.7.1 Ukugqwesa (2)
   
 1.7.2 Ukuchulumanca (2)
   
1.8 Ungamkhuthaza omnye umntu ukuba awenze lo msebenzi ka Aletta 

wokusika iimpahla zefashoni? Zixhase ngezizathu eziBINI. (3)
   
1.9 U-Aletta wayengalindelanga ukuluphumelela ukhuphiswano lwe Vukani 

Awards. Nika isizathu sokuba kubenjalo. (1)
   [20]

UMBUZO 2 
   
ISISHWANKATHELO:  PF 3: GH 2, GH 5 PF5: GH 3, PF4: GH5.3 
  
Phinda ufunde isicatshulwa esikumbuzo wokuqala ‘IFASHONI YAKWELASE –
AFRIKA’ Uze emva koko usishwankathele ngamagama angama-70 – 80 
usebenzisa awakho amazwi. 
   
Sebenzisa ulwimi, isigama, upelo neziphumlisi ngendlela efanelekileyo [10]
   
UMBUZO 3 
   
UKUSETYENZISWA KOLWIMI:  PF6: GH7, GH9.1, GH9.3 
   
Cwangcisa la magama  adweliswe ngezantsi apha unike isininzi nehlelo legama 
ngalinye kwisinye nakwisininzi, ngale ndlela: 
  
Isifundo, impahla,  umsebenzi. 
  

ISINYE IHLELO ISININZI IHLELO 

3.1 Isifundo    
3.2 Impahla    
3.3 Umsebenzi    (9)

  
UMBUZO 4  
  
Isenzi sinako ukuguqu-guqulwa sibe kwizixando ngezixando ezizezi zilandelayo: 
Isixando sokwenzisa (isenzisa), Isixando sokwenzela (isenzela), Isixando 
sokwenzana (isenzana) Isixando sokwenzeka (isenzeka), kunye nesixando 
sokwenziwa (isenziwa). Sixelele okokuba izenzi ezinomgca ngaphantsi zikuziphi 
na izixando zezenzi ukhetha kwezi zingasentla. 
  
4.1 U-Aletta Dumezweni no Sonwabile Ndamase babambana izandla ngenxa 

yomsebenzi omhle ka Aletta. (1)
  
4.2 U-Aletta wafundela oogqirha nezicaka ukuze afumane nolwazi 

awaluphosa esafunda esekondari. (1)
  
4.3 Bathontelana abantu ukungena kwelo holo beze kubukela umcimbi 

wokunikezelwa kwamabhaso owawubanjelwe eCarlton Centre, 
eRhawutini. (1)

  (3)

UMBUZO 5 
  
Funda lo mhlathana ulapha ngezantsi uze emva koko ubhale isaci okanye iqhalo 
elihambelana nenkcazo ekrwelelwe umgca ngaphantsi. 
  
Amagama afakwe kwizibiyeli aya kukunceda akunike isikhokelo malunga 
nempendulo ekulindeleke ukuba uyinike. (Bhala kuphela isaci/iqhalo elifunwayo) 
 
UMHLATHANA 
 
Ilizwe namhlanje lifuna abantu abakwaziyo ukuzimela, bangaxhomekeki 
kwabanye. Kambe la ngamazwi asele ekholise ukuqhama emilonyeni 
yeenkokheli zethu xa zivusa uluntu emaqandeni abolileyo. 
  
Kambe siluluntu sinenkolo yokuba umntu ozingisayo nozondelelayo ude 
aphumelele ekugqibeleni (umzingisi). 
 
Naxa ke side sanethamsanqa lokuphumelela ekugqibeleni, kufuneka sihlale 
sizithobile, sifikeleleka eluntwini kaloku abanye abantu abebekade 
bengamahlwempu baza batyeba bumini basuka babe nekratshi, bathwale 
iimpumlo, bangafuni ukuthetha nabanye abantu. (isityeba-mva) 
 
 (2)
 
UMBUZO 6 
 
KuKHOLAM A zizivakalisi ezinezinciphiso. KuKHOLAM B ngumsebenzi  
wesinciphiso. 
 
Tshatisa ke wena impendulo eku – B nesimamva esiku – A. 
Bhala kuphela amagama anezinciphisi kuKHOLAM A. 
 

KHOLAM A KHOLAM B 
6.1 Lo mntwana uyawuthanda umsebenzi  
 wakhe. 

Umyinge 

6.2 Umasipala ufuna sisebenzise nje 
 amanzana kuba kubalele 

Ukuzithoba /ukungadliseli 

6.3 Umsetyenzana awenzayo uAletta 
 umngenisela imali eninzi. 

Ubuncinane  ngokuzalwa 

6.4 Usizana olungu-Aletta zange lufumane 
 nethuba eli lokuthungela oosaziwayo.  

Ukudelela 

6.5 Abanomona bathi ababoniswa nto  
 kuloo mpahlana ka Aletta, akukuphela 
 kwakhe othungayo. 

Ubuncinane 

 Uvelwano 
 

[5]

UMBUZO 7 
 
Vala izikhewu kwezi zivakalisi zingasezantsi ngokusebenzisa ezi zihlanganisi; 
 
Kanti, okanye, xeshikweni, nangona, kodwa, nokuba, njengokuba, ukuze. 
 
Bhala kuphela izihlanganisi ezifunekayo. 
 
7.1 Lo mfo utywala buyamala ______ akabuyeki. (1)
  
7.2 Abantwana abakhoyo abafundi ________ urhulumente ebanika iincwadi 

simahla. (1)
  
7.3 Uza kuhamba njani ________ unethumba? (1)
  
7.4 Lowo uyawuthanda umsebenzi wakhe uzikhupha ________ kuyabanda. (1)
  
7.5 Sasicinga ukuba usaqhubeka nezifundo zeNzululwazi _______ waziyeka 

kwikota yokuqala. (1)
 [5]
 
UMBUZO 8 
 
Qwalasela okwenzeka kumfanekiso  olandelayo wandule ukwakha izivakalisi 
ezinentsingiselo ngokwendlela oyalelwe ngayo.  
 
Qaphela! Izivakalisi zakho mazithethe ngento eyenzeka kumfanekiso  
 owunikiweyo. 
 

 
 
8.1 Isivakalisi sokuqala masibe nesimelabizo soquko. Sikrwelele isimelabizo 

eso. (1)
  
8.2 Esi masibe nesiqu sesiphawuli u- hle sichaze isibizo esikwihlelo lesi-2. 

Sikrwelele isiphawuli eso. (1)

8.3 Esi isivakalisi masibe kwixesha langoku usebenzisa esi senzi:  

ukusebenza. Sikrwelele isenzi eso. (1)
  
8.4 Esi isivakalisi masibe nesibizo esizakusebenza njengentloko yesivakalisi.  

(umenzi). Sikrwelele isibizo eso siyintloko. (1)
  
8.5 Fakela isifanekisozwi esifanelekileyo kwesi sivakalisi silandelayo: krwelela 

isifanekisozwi 
  
 Inkwenkwe iyithe _______ imophu emanzini. (1)
  
8.6 Nika isichasi segama elinomgca ngaphantsi: Abantwana balo mzi 

bayonqena bonke. (1)
  [6]
  
 AMANQAKU ECANDELO A: 60

ICANDELO B:  UNCWADI PF 3: GH 8, 10.1, 10.3 
 
Funda umbongo olandelayo, wandule ukuphendula imibuzo ebuzwe kuwo: 
 
UMBUZO 9 
 

 
  

Lilolo inkomo edla yodwa. 
Isikhwebu simnandi ngochubelwano. 
Isandla sihlamba esinye. 
Iinkomo zikhothana umqolo. 

Yimazi ebhonxileyo kulo lonke ihlabathi. 
Enethunga ke ayisengelwa phantsi. 
Njengentambo zibophe inyanda.  
Zinjalo ukuzimanya izizwe. 

  
Urhwebo lunjengenyanga kwisifingo 
sobumnyama.  
Njengelanga ligxotha ubumnyama. 
Likrele lokulwa nobuhlwempu, 
ngumamlambo inyoka yobutyebi. 

Egameni lamagama amathathu, 
Elorhwebo, eloqoqosho nelophuhliso. 
Zonke izizwe mazizuze ubutyebi, 
khon’ukuze kuphel’izixholo – xholo, 
zirhogole umoya woxolo. 

  
Cishe saphoswa silibele kukuvimba, 
luyolo lokuphakula koovimba, 
Camagu gqirha umhlola uwubambile, 
unaniselwano ngundoqo nam ndiyavuma. 
 

1 Isandla somXhosa saziwa  
 ngokuphisa,  
2 ulwimi lomXhosa lwaziwa  
 ngokuthamba,  
3 intloko yomXhosa yaziwa  
 ngokuthamba. 
4 Thatha mXhosa nal’icham. 

IMIBUZO 9 
 
9.1 Xela izinto eziNTATHU ezibalulwayo kulo mbongo ezingumongo walo 

mbongo. (3)
  
9.2 Kwizafobe ezilandelayo, bhala umzekelo ube mnye ovela kulo mbongo 

kudidi ngalunye: 
   
 9.2.1 Isifaniso (1)
   
 9.2.2 Isikweko (1)
   
 9.2.3 Iqhalo/Isaci (1)
   
9.3 Nika ke ngoku iintsingiselo zezafobe ozinike ngasentla ngokwendlela  

ezisetyenziswe ngayo kumbongo wakho. (6)
  
9.4 Kwisitanza sokugqibela kukho izivakalisi ezibini ezigqibela ngeli gama:  

“ngokuthamba” Kuthiwa yintoni ke leyo, xa izivakalisi ziphela ngegama 
elifanayo? (2)

  
9.5 Ingaba amagama anomgca ngaphantsi akwesiphi isigaba sentetho? (1)
  
9.6 Urhwebo lunjengenyanga kwisifingo sobumnyama. Leliphi ixesha isifingo? 
  
 Khetha kula: 
  
 9.6.1 Xa kuhlwayo (1)
   
 9.6.2 Xa kusayo. (1)
  
9.7 Xa uqwalasele umfanekiso ohamba nalo mbongo, ingaba uyahambelana 

noko kuthethwa ngako embongweni? (1)
  
 Xhasa impendulo yakho ngezizathu eziBINI. (2)
  
9.8 Bhala imfundiso ibenye oyifumana kulo mbongo. (1)
  [20]
  
 AMANQAKU ECANDELO B: 20 

ICANDELO C:  UBHALO LWESINCOKO PF 4: GH 2, 5.3, 5.9 
  
UMBUZO 10 
  
Kwizincoko ezilandelayo khetha sibe siNYE kuphela ubhale ngaso. Ubude 
besincoko sakho mabube phakathi kwamagama angama-250 – 300. 
  
10.1 Bhala ibali eligqibela ngamazwi athi, “Unjalo ke umntu oneenkani, 

uyayekwa azivele.” Ibali lakho liphe isihloko esifanelekileyo. [20]
  
 OKANYE 
  
10.2 Umntu ngumntu ngeminqweno nangemibono. Bhala isincoko ngesihloko 

esithi: “Amaphupha endinawo ngekamva lam”. [20]
  
 OKANYE 
  
10.3 Qwalasela lo mfanekiso ungezantsi. 
  
 

 
  
 Ukusetyenziswa kweziyobisi kuthathe unyawo, kwaye kukwaneziphumo  

ezihlininikisayo kweli loMzantsi Afrika. Yila isihloko ngokwale ntetho, uze 
ubhale isincoko ngeziyobisi. [20]

  
 AMANQAKU ECANDELO C: 20 
   
 AMANQAKU EWONKE: 100 

 
 
 




